Cnoi Cil gyda Ben


Dydy hynny ddim yn deg!

Pa mor aml wyt ti’n dweud y geiriau yma: “Dydy hynny ddim yn deg!”? – Pan mae rhywun yn cael rhywbeth dwyt ti ddim yn meddwl eu bod nhw’n haeddu?  Neu os wyt ti wedi gweithio’n galed am wobr ac mae’r wobr yn mynd i rywun arall?   Weithiau dydy bywyd ddim yn deg, a’r rheswm am hynny yw bod pobl yn aml ddim yn ymddwyn mewn ffordd deg.

Ond beth am Dduw?  Ydy o wastad yn deg yn y pethau mae o’n eu gwneud?  Ydy’n bosib i Dduw ymddwyn mewn ffordd annheg?  Yr ateb syml ydy na!  Mae’r Beibl yn glir iawn bod Duw yn gwbl deg ym mhopeth mae o’n ei wneud.  Petai o’n gwneud hyd yn oed y peth lleiaf mewn ffordd annheg mi fuasai’n peidio â bod yn Dduw.

Er hynny, mae Duw wedi gwneud un peth i ti sy’n edrych yn annheg iawn.  Pan ddaeth Iesu i’r byd yma tua dwy fil o flynyddoedd yn ôl fe ddaeth er mwyn cymryd ein lle ni ar y groes. Fe ddaeth o i farw nid am ei fod o’n euog o ddim byd, ond am fod pob un ohonom ni wedi gwneud drwg.

Pam fyddai Duw yn gadael i hynny ddigwydd?  Mae’n beth mor annheg – i’r unig ddyn perffaith farw yn lle pobl euog fel ti a fi.  Ond mae’n wir.  A beth sy’n anodd i’w gredu ydy bod Iesu wedi gwneud hynny am ei fod o’n ein caru.  Mae Iesu’n caru ei bobl, nid oherwydd eu bod nhw’n haeddu ei gariad ond, am ei fod o wrth ei fodd yn dangos cariad i bobl sy’n haeddu dim ond cael eu cosbi.

Meddylia dros y geiriau yma o’r Testament Newydd: “Wnaeth Iesu ddim pechu, ond dyma Duw yn ei wneud e yn offrwm dros bechod ar ein rhan ni. Dyn ni’n gallu byw mewn perthynas iawn gyda Duw drwy ein perthynas gydag e.”

[image: image1.png]beibl.net



 Ben Thomas
Cyhoeddwyd gyntaf yn Y Cymro


[image: image1.png]